
X-asrdan boshlab Xorazmning hukmronlari – Xorazmshohlar alohida oʻrin tutadi. 305-

yildan to 995-yilgacha Afrigʻiylar sulolasi hukm suradi. Lekin 712-yildan boshlab Xorazmning 

ikkinchi qadimgi shahri Gurganch arablar tomonidan qoʻ-yilgan amirning qarorgohi vazifasini 

bajaradi. Bu amirlar alohida Iroqiylar sulolasini tashkil qildi. Ikkala sulola ham 

Xorazmshohlarning qadimgi odati boʻyicha oʻz saroylarida maslahatgoʻy sifatida obroʻli 

olimlarni saqlab turardilar. 

Markaziy Osiyo xalqlari buyuk tarixga ega. Ayrim olimlar fikrlariga koʻra, bu oʻlkada 

eramizdan oldingi IX-asrdan VI-asrgacha shaharlar madaniyati betoʻxtov rivojlana boshlagan. 

VI-XII-asrlarda Markaziy Osiyoda erga ishlov berish, chorvachilik, bogʻbonchilik sohalarida 

katta yutuqlarga erishilgan. Ayniqsa IX-XII-asrlar ushbu oʻlka xalqlari uchun buyuk yuksalish 

davri boʻlgan. 

Bu vaqtga kelib vatanimiz hududida bir necha mustaqil davlatlar vujudga kelgan boʻlib, 

ular siyosiy-iqtisodiy rivojlanish jihatidan oʻzga mamlakatlarga qaraganda ancha ustunlikka 

ega boʻlganlar. 

995-yil Shimoliy va Janubiy Xorazm hukmdorlari oʻrtasida boshlangan urush natijasida 

Shimoliy Xorazm hukmdori Maʼmun ibn Muhammad gʻalaba qozonadi va Xorazmshoh unvonini 

qabul qilib, Gurganchni poytaxt deb eʼlon qiladi. 

Amudaryoning quyi oqimida joylashgan Gurganch butun Markaziy Osiyoda yirik 

iqtisodiy, siyosiy markazlardan biriga aylanadi. Xuroson, Movarounnahr, Hindiston, Xitoy va 

boshqa mamlakatlar karvonlari shaharda toʻxtab, Ustyurt orqali Volgaboʻyiga chiqib, Qora 

dengiz atrofiga, Yevropa tomon yoʻl olardilar. Ustyurtdagi oʻsha davrda serqatnov boʻlgan 

karvon yoʻllarining qoldiqlariga koʻra, ular Xorazmdan chiqib, ikki tomonga ketgan. Biri 

Uchquduq, Buloq, Qoʻshbuloq, Beleuli orqali shimoliy-Gʻarbga, ikkinchisi Mangʻishloq tarafga 

yoʻnalgan. Bu yoʻllar boʻylab toshdan tiklangan istehkomlar va karvonsaroylar joylashgan. 

Shuningdek, bu hududda Alan qalʼa, Shemaxa qalʼa, Devkesgan qalʼa-shaharlari harobalari, 

Urga, Qiyayoʻl, Qoraumbat, SHibindi soqchi minoralari, Puljoy qalʼalari qoldiqlari topilgan [1, 

328 b.].  

Maʼmun ibn Muhammad, Ali ibn Maʼmunlar davlat mustaqilligini yanada mustahkamlab, 

uning harbiy qudratini oshirdilar. Endi qoʻshni mamlakatlardan Xurosonda yaqinda tashkil 

topgan Gʻazna podshohligi, arab xalifaligi, Kiyev Rusi ham uni tan olar edi. Xorazm boshqa 

davlatlar siyosatida faol ishtirok etadigan boʻldi. Hatto Kiyev knyazi Vladimir ham islom diniga 

oʻtish istagini bildirib, Xorazmga oʻz vakillarini yuborganligi haqida maʼlumotlar bor [2, 3-b.]. 

Maʼmuniylar mamlakat hududini ham ancha kengaytirishga muvaffaq boʻldilar. Xorazm davlati 

Sirdaryo, Kaspiy (Xazar) dengizi, Volgaboʻyi oraliqlarini oʻz ichiga olgan edi. 

Chet davlatlar bilan siyosiy, iqtisodiy aloqalarning oʻsishi, mamlakat mustaqilligining 

mustahkamlanishi oʻlkada ilm-fan va madaniyatning yuksalishiga ham oʻzining ijobiy taʼsirini 

koʻrsatdi. Xorazmliklar uzoq oʻlkalarga borib savdo qilishlari natijasida oʻzga xalqlar madaniy 

hayoti bilan tanishishga ega boʻlganlar. Xorazmda osoyishtalik va tinchlik qoʻshni mamlakatlar 

olimlari, shoir-u sanʼatkorlarini oʻziga tortar edi. 

Gurganch X-asrda gullab yashnagan. Uni oq qalʼaning olti metr balandlikdagi mustahkam 

devorlari qurshab turgan. Yangi qurilgan chiroyli binolar shahar koʻrkiga koʻrk qoʻshgan. 

Muqaddasiy (X -asr): “Gurganch kun sayin kengayib borayapti, Xoʻjaj darvozasi oldida Maʼmun 

tomonidan qurilgan saroy darvozalariga teng keladigani butun Xurosonda yoʻq. Uning oldiga 

Maʼmunning oʻgʻli Ali saroy qurdirgan. Saroy oldida Buxorodagidek maydon bor”, — deb yozadi 

[3, 22-b.]. 

Ali ibn Maʼmun Gurganchda masjidlar, madrasalar, kasalxonalar qurdirgan. Shahar 

koʻchalarida tozalik yuqori darajada boʻlgan, deb taxmin qilish mumkin. Zero, oʻsha davrlarda 

unga jiddiy eʼtibor bilan qaralgan. Yoʻllarga silliqlangan toshlarning yotqizilishi, shahar 

hayotining aʼlo darajada tashkil qilinganligi IX-XII-asr koʻchalarining alohida tartibli boʻlishiga 

olib kelgan. 

Shaharlarda barcha aholi rioya qilishi shart boʻlgan ichki qoidalar mavjud edi. Yozma 

manbalar maʼlumotlariga koʻra, ularning bajarilishi maxsus davlat amaldori-muxtasib nazorat 

qilgan. Jumladan, koʻchalar tozaligini kuzatib borish ham uning vazifasiga kirgan [4, 69-b.].  

Ilm-fanning rivoj topishiga turtki boʻlgan omillardan biri tashqi aloqalarning kengayishi 

edi. Yangi erlarni oʻzlashtirish va tashkil qilish joʻgʻrofiya va antik fanlarni oʻzlashtirishni talab 

qilar edi. Xalq farovonligini oshirish, sogʻlom avlodni tarbiyalash uchun esa, albatta, tibbiyot, 

ota-bobolar maʼnaviy merosini oʻrganish zarur. Chet mamlakatlar bilan aloqa oʻrnatishga 

ularning turmush tarzi, madaniyatini oʻrganmasdan turib erishib boʻlmasligi aniq. Bu hol oʻzga 

xalqlar tillarini oʻrganish zaruratini keltirib chiqaradi. Shuning uchun ham hukmdorlar iloji 

boricha oʻz mamlakatiga har tomonlama yetuk olimlarni yigʻishga harakat qilganlar, 

tarjimonlikka keng yoʻl ochib berganlar.  

Oʻsha davr olimlari ilmiy ijod bilan shugʻullanish, bilimlarini takomillashtirish uchun 

oʻzga yurtlarga safar qilganlar. Biroq, ular erkin fikr yuritishlari, haqiqatparvarligi bilan barcha 

hukmdorlarga ham maʼqul boʻlmagan. Bu esa ilm-fan fidoiylarini oʻz vatanlarini tark etib, oʻzga 

yurt hukmdorlaridan panoh izlashga majbur qilgan. 

Baʼzan olimlarning bir joyga toʻplanishi ancha jadalroq yuz bergan. IX-XI -asrlarda har xil 

qobiliyat darajasidagi turli yoʻnalishlardagi qiziqishlarga ega boʻlgan olimlar faoliyat 

koʻrsatganda xuddi shunday boʻlgan edi. Ular turli hududlarga tarqalib ketgan boʻlsalar-da, 

bilimlari evaziga farovon turmushni taʼminlagan hukmdorlar saroylarida toʻplanar edilar. Oʻsha 

algʻov-dalgʻov zamonda ijodiy faoliyat bilan shugʻullanish uchun bunday qulay joy topishning 

oʻzi boʻlmagan. X -asr oxiri XI -asr boshlarida Gurganch bunday notinchliklardan xoli boʻlib, u 

erda ilm fidoyilariga qulay sharoit mavjud edi. 

Xorazmshoh Maʼmun ibn Maʼmun akademiyasi (“Majlisi ulamo”)da Abu Rayhon Beruniy, 

Abu Ali ibn Sino, Abu Sahl Iso ibn YAhyo al-Jurjoniy al-Masihiy (vaf. 1011), Abu N-asr ibn Iroq, 

Abu Said ibn Ahmad ibn Muhammad ibn Miskavayx (vaf. 1030), Abu-l-Xayr Hammor (X-XI-asr), 

Abu Mansur as-Saolibiy (961-1038), Ahmad Muhammad as-Saxriy (vaf. 1015), Maʼmun ibn 

Maʼmun (vaf. 1017), Abu Muhammad Ibn Xidr al-Xoʻjandiy (X-XI -asr), Zaynuddin Jurjoniy (X-XI 

-asr), Abulkarim Zirgʻaliy (X-XI -asr), Abu Abdulloh Iloqiy (vaf. 1038), Abu Abdulloh al-Biyon an-

Naysaburiy, (vaf. 1004) Ahmad ibn Muhammad as-Sahriy al-Xorazmiy (vaf. 1015) va boshqa 

olimlar ijod qilganlar. Ular riyoziyot, falakiyot, ruhiyat, al-kimyo, mantiq, tibbiyot, falsafa, tarix, 

tilshunoslik, pedagogika (bola tarbiyasi), adabiyot, musiqa, joʻgʻrofiya, geodeziya, topografiya, 

mexanika singari turli fan sohalari bilan shugʻullanishgan. 

Ibn Sino falsafiy fanlarni tasniflashda ularni ikki guruhga: nazariy (an-nazari) va amaliy 

(al-ʼamali)ga boʻlib qaradi. Oʻz navbatida nazariy fanlarni fizika (ʼilm at-tabiʼi) va riyoziyot (ʼilm 

ar-riyadi)ga ajratadi. 

Ibn Sinoning fikricha, riyoziyot fanlar quyidagi qismlarni oʻz ichiga oladi: sonlar 

nazariyasi (ʼilm al-ʼadad), handasa (ʼilm al-handasa), falakiyot (ʼilm al-xayʼa) va musiqa (ʼilm al-

musiqi) [5, 18-b.].  

Abu Ali ibn Sinoning hayoti va ijodiyoti nihoyatda ogʻir sharoitda oʻtdi. U butun umri 

boʻyi bir shahardan ikkinchisiga, bir oʻlkadan, boshqasiga koʻchib yurishga majbur boʻldi. 99 -

yilda Somoniylar davlati tugatildi, 1002-yilda Ibn Sino Buxorodan Xorazmga keldi. 

Oʻzbekiston Respublikasi Fanlar akademiyasi Abu Rayhon Beruniy nomidagi 

Sharqshunoslik instituti qoʻlyozmalar fondida 9042 raqamli “Ajoyib at-tabaqot”  

[6, 72-73-bb.] nomli qoʻlyozma saqlanadi. Bu risola muallifi Muhammad Tohir ibn Abu-l-Qosim 

[7, 299-300-bb.] boʻlib, u muqaddima va yetti tabaqa (bob)dan iborat. Uning toʻrtinchi bobi 

soʻnggi qismida qizil siyoh bilan “Zikri Shayx Abu Ali ibn Sino” [8] degan sarlavha bilan u haqida 

maʼlumot berilgan. Bu qoʻlyozma joʻgʻrofiy asardir [7, 299-b.]. Ibn Sinoga bagʻishlangan 

sahifalarining birida uning Buxoroda va Xorazmda qancha vaqt boʻlgani haqida shu satrlar 

yozilgan: 

“Abu Ali ibn Abdulloh ibn Sino yigirma toʻrt yoshida aqliy, naqliy va riyoziy ilmlarning 

hammasidan xabardor boʻlib, Buxoroda olimlar bilan tortishib, ularni mot qilgan. Keyin 

Xorazmga borib, yetti yil davomida u erda dars oʻqitgan. Keyin esa u erdan Jurjonga boradi” [9, 

248-b.]. 

Xuddi shunday fikrni Sharifjon maxdum Sadri Ziyo ham oʻrtaga tashlagan. U kishining 

Abu Rayhon Beruniy nomidagi OʻzR SHI qoʻlyozmalar fondida saqlanayotgan “Tazkirai shuaroi 

mutaqaddimin va salotin” nomli asarida bu xususda shu satrlar yozilgan:  

“Abu Ali Sino oʻn ikki yoshligida olimlar bilan munozara qilib, barchasi ustidan gʻolib 

keldi, Xorazmda yetti yil davomida Xorazmshoh xizmatida boʻldi” [10, 272a-b.]. Ikkala iqtibosda 

ham yetti yil, degan ibora eʼtiroz tugʻdiradi. Chunki Ibn Sinoning Xorazmni tark qilish -yilini 

YU.N.Zavadovskiyda hijriy 401/milodiy 1011-yil deb koʻrsatilgan. Ibn Sino al-Masihiy bilan 

Jurjonga yoʻl olishdi va Qoraqum orqali ketishdi.  

Yoʻlda ancha qiyinchiliklar yuz berdi, yoʻlboshlovchi adashib qoldi, shu tariqa yoʻl azobi, 

suvsizlikka bardosh berolmay Abu Sahl al-Masihiy yoʻlda vafot etdi. Natijada yoʻlboshlovchi 

bilan Ibn Sino koʻp qiyinchiliklardan soʻng hozirgi Ashxoboddan yigirma chaqirimcha nari 

boʻlgan Nasoga, undan Abivardga etib keldi. U Xuroson shaharlarining bir nechtasida boʻldi, 

lekin u bularning birortasida oʻziga doimiy qoʻnim topolmaydi. Unga bu erlardagi ichki 

ziddiyatlar, gʻalayonlar osoyishtalik bermaydi [11, 13-14-bb.].  

Bu satrlardan maʼlum boʻlishicha, Ibn Sino yigirma toʻrt yoshigacha, yaʼni 1004 -yilgacha 

Buxoroda boʻlgan, u erda kamolotga erishgan va undan soʻnggina yurtini tark qilishga majbur 

boʻlgan, shundan keyin Xorazmda yashagan, keyin Jurjonga borgan.  

Ibn Sino “Ash-Shifo”dan tashqari “An-Najot”, “Donishnoma” asarlarida ham riyoziy 

muammolarni hal etdi [13, 11-14-bb.]. 

“Donishnoma” asari 1891 -yili Haydarobod (Hindiston)da chop etilgan. Muhammad 

Ashen va Anri Masse bu kitobning riyoziyotga oid qismini fransuzchaga tarjima qilib, 1958 -yili 

Parijda nashr etishdi [14, 91-b.]. B.A.Rozenfeld va N.A.Sadovskiylar uni fransuz tilidan rus tiliga 

tarjima qilib, Dushanbada nashr qilishdi. 

Ibn Sinoning oʻzi u bilan chorak -asr birga boʻlgan shogirdi Abu Ubayd Juzjoniy 

tomonidan yozilgan tarjimai holida bayon etilishicha, Somoniylar davlati siyosiy-iqtisodiy va 

madaniy taraqqiyotining yuksak bosqichiga koʻtarilgan bir davrda olimlik kamolotiga erishdi. 

U tabobat, mantiq, falsafa va tabiiy fanlar bilimdoni sifatida shuhrat qozondi. Shu bilan birga 

Ibn Sino fiqh-huquqshunoslik ilmi bilan ham jiddiy shugʻullandi. “Men, — deb yozadi u, oʻz 

tarjimai holida, — Ismoil Zohid degan muallimga fiqhdan saboq olish uchun qatnab yurardim”. 

Alloma shunday yozadi: “Fiqhni oʻrganishni davom ettirib, baʼzan shu xususdagi 

munozaralarda ishtirok eta olmasam, jome masjidga borardim, namoz oʻqib, yaratuvchiga 

yolvorardim, natijada qorongʻu narsalar menga oydinlashar, mushkullar oson boʻlardi . . . 

“Yana bir Xorazmda tugʻilgan Abu Bakr Baraqiy degan qoʻshnim boʻlib, u kishi tabiatan 

faqih edi. U fiqh, tafsir, zohidlikda yagona va shu ilmga mo-yilligi bor edi. SHu kishi mendan 

kitoblarga sharh yozib berishimni soʻradi. Men unga yigirma jildcha keladigan “Al-hosil va al-

mahsul” degan kitob yozib berishimni soʻradi. Bulardan tashqari, unga ahloq va fiqhga oid yana 

bir kitob yozib berdim, nomini “Kitob ul-birr va-l-ism” (“Saxovat va jinoyat haqida kitob”) deb 

qoʻydim. Bu ikki kitob undan boshqa hech kimda yoʻq, chunki u kishi ulardan nusxa koʻchirib 

olish uchun hech kimga bermagan”. 

Xulosa sifatida aytish joizki, Abu Ali ibn Sino merosining tahlili uning ilmiy qiziqishlari 

doirasi benihoyat keng, u tom maʼnoda qomusiy bilimlar egasi boʻlganidan dalolat 

beradi.Uchinchi Renessans vorislarini tarbiyalashda Abu Ali ibn Sinoning boy ilmiy merosini 

oʻrganish muhim ahamiyat kasb etadi. 

